
Sevols-li, das …

Belisän

1) Belisän idageton libi ün 21 setul 1891 de Britän, kel idilekon 

oni. Klu Belisän pinemon 'Hondurän Britänik' de 1840 jü 1 yunun 1973.

2) Toä pük calöfik Belisäna binon Linglänapük, te dötums fol  

Belisänanas lecedons oni as motapük okik. Motapük dötumas 46  

Belisänanas binon Spanyänapük e motapük dötumas 33 Belisänanas 

binon Belesänapük kreolik, dötumas 14 — püks Lindänanas 

Lamerikänik pöpatribütas els 'Maya' e dötumas 3 — pük el 'Garífuna'. 

Atos seköfön ko uti, das Spanyän ibefeiton de Britän labotis okik tö 

Belisän e das Belisän pazüon fa läns Spanyänapükik.

3) Cifazif büik Belisäna, el 'Belize', suvo sufon tepis bi papladon 

len mel. Klu lonäd pisludon ad bumön cifazifi nulik, el 'Belmopan', tö 

plad de milmets 82 de jol. Bum idulon te yels 12 (de 1967 jü 1979). 

Lönanem el 'Belmopan' binon maalgam lölanemas flumedas tel kel 

yümädons tö plad at - el 'Belize' (flumed lunikün Belisäna) ed el 

'Mopan'.

4) Tö Belisän pladikons vatafal geilikün Zänalamerikänik, korialaref

gretikün telid vola ed el 'Great Blue Hole' ('Hog gretik blövik') famik – 

pifulükon fa vat kev melik.

5) Belisän binon motedalän jisaikulana jiel 'Shalini Zabaneh'.

Konotül

Hiel 'Kunlun' ('崑崙') binom heroed konotülas Tsyinänik vönädik, 

kel ilifom me konäds, ün fin tumyela XIIIid tö provin 'Sūzhōu' ('蘇州').

Kunlun ibinom vemo lavarik tefü mon. Balna äspikoy ome:

— Fiflapobös oli jüä deadam olik; peloböv ole elis 'liǎng' ('兩' — 

völäd Tsyinänik vönädik) mil.

Kunlun etikom ed espikom:

— Buo uflapolös obi jüä laf deadama obik ed o givon obe pla els   

'liǎng' mil te elis 'liǎng' lultum.

Men bal älabon elis 'liǎng' mil. Epleidülon vemo demü atos e balna

espikon hiele Kunlun:

— Sevol das binob liegik. Ab kikodo no lelobol obi?

— Labol monis mödikum ka labob, — Kunlun gesagon, — kludo 

kikodo mutob stümön oli?

— If odegevoböv-li lafi dalabota obik ole?

— Kluö, täno ulabob elis 'liǎng' lultum ed ulabol elis 'liǎng' lultum, 

uleigogs, kludo kikodo umutob lelobön oli?

— Lio ulelobol obi, if odegevoböv-li moni lölik obik ole?

— Täno ulabob elis 'liǎng' mil ed ulabol nosi, kludo kikodo umutob 

lelobön oli?

Liegikan bal espikon hiele Kunlun:

— Labob tö dom oba liegis mö balions. Kunlun egesagom one:

— I labob tö dom oba liegis mö balions.

Ven liegikan stuniko dasäkon kitopo labom liegis at, Kunlun 

egespikom:

— Labol utis ab no fegebol, fegeboböv utis ab no labob. Kinik dif 

vü ogs?

Kunlun kobo jimatan okik evobons tö fel. Jimatan emogolof flanio 

ed eprimof kvisinön fidedi, ed ven eblümükof oni, evokädof himatane 

ad kömön ad fidön. Kunlun nü egevokädom ofe, das oseitom jüpi iso 

kö ävobom, ed tän elükömom lü jimatan. Jiutan eglidof omi me 

zanädam e riprodam: kikodo evokädom love fel lölöfik tefü top kö 

eseitom jüpi? Nutimo valikans elelilons kö jüp äseaton, ed alikan kel üf

ävilon mögon kömön usio ed tifön oni. Eklänedomöv lükölo ed 

esagomöv lükölo tefü atos. Ed evegükof sunädiko omi pödio ad 

oblinom jüpi. Kunlun emogolom ed, egekömölo pödio, ezilogom 

prüdiko, ebiegädom lü lil jimatana ed evisipom lükölo ofe: „Jüpi obiks 

etifoy ya“.

Kriman ämuton ad sufön pöni klubädik, ab ehüron eli Kunlun pla 

ok. Kunlun esumom moni ed ekömom cödöpio dat sufön pöni. Cödal 

ebüedon pönön omi me flaps kildeg stafa bambudik. Ab, esufölo flapis 

za deg, Kunlun no efiletodom, ed edegevom moni valik pigetöl lükölo 

pönane, ed utan eflapon fibikumo omi me flaps retik. Ejokölo krimani 

poso, ädanom oni vemo. „Danö, das egivon moni obe, bi pläo no 

ökanoböv remädamonükön pönani ed ödeiflaponöv obi.“

Kunlun labom debis mödik. Balna kreditans valik oma ekömons lü 

om ed efulükons löliko lomi omik. Äbeseidons stutömastulis, stulis e 

bamis valiks sodas ömans onas ämutons seadön sui treilaleyan 

(tridemastutöm) tridema. Domal elükömom lü balan lätikanas 

(ömanas) at ed evisipom one ad olükömon lü om gölikumo. Kreditan 

elecedon atosi äsvo domal vilom leigetön pö on te, ed ad votikans no 

usevedikons tefü atos. Äcedon so, atan eprimon slüdön kreditanis 

votik, ad stebedön bläfami. Utans elilidons nidutis onik ed emogolons. 

Ün del fovik kreditan evifikumon lü Kunlun ed etan esagom plütiko 

one: „Ädelo äjemikob, das ämutol seadön sui tridem, ed ivüdob oli ad 

lükömön adelo gölikumo dat ükanol beseidön kovenastul.“

Kunlun löfilom vemo takedi e takädi, ab, liedö, kuprinismitan 

ilomädikon tö flan semik e tünismitan ilomädikon tö flan votik, kels 

klülikö ätonärons e äjovons ünü del lölik ed äböladons omi. Äpükom 

suvo, das ifü nilädans at okik ofealotädonsöv, täno odaifotülükom onis

lefrediko. E balna mekans bofik elükömons lü om ed espikons das 

efealotädons. Kunlun ön lefred enoganükom daifi pro ons. Pö tab daifik

esäkom onis kiöpio ifealotädons. Balan onas ebegesagon: „ifealotädob

ini dom ona ed ifealotädon ini dom oba“.

Lerät

Sörs vel dabinons tö dom ed alik ofas dunof seimi. Sör balid reidof 

buki, telid — kvisinof, kilid — cögof, folid — brodof, lulid — pledof 

yöodi, mälid — gadof. Kisi dunof sör velid?

Tuvedot: in nüm sököl.

Tuvedot leräta se nüm büik:

Atos mögos bisä rif resärfik tooda pineniflaton.

Säkis, küpetis e lofotis aliks ä materis e volanuns 
nitediks kanols lüsedön lü penedabog «komunan@yandex.ru».

